
İcbari tibbi sığorta çərçivəsində 
anadangəlmə ürək qüsuru olan 

uşaqlar əməliyyat olunur
Gələcəyimiz olan uşaqların sağlamlığı müasir 

dünyada hər bir cəmiyyəti düşündürən və hər bir 
səhiyyə sisteminin diqqət yetirdiyi məsələlərdən 
biridir. Ölkəmizdə də, həmçinin körpələrimizin sağ-
lam həyat tərzinin təmin olunması dövlət tərəfindən 
diqqətdə saxlanılır. Bu mənada 2021-ci ilin 1 aprel 

tarixindən etibarən bütün ölkə üzrə tətbiqinə baş-
lanılan icbari tibbi sığorta uşaqların sağlamlıqlarına 
qovuşması üçün yeni imkanlar yaratmış oldu. Bu 
imkanlar sırasına anadangəlmə ürək qüsurları nın 
aradan qaldırılması, yəni xəstəliyin ödənişsiz müa-
yinəsi və müalicəsi daxildir. 

CANSAĞLIĞI

Nəzərə çatdırırıq ki, icbari tibbi sığorta çərçivə-
sində 2021-ci il ərzində 393 uşaq, 2022-ci ilin yan-
var-aprel aylarında isə 97 uşaq üzərində kardiocər-
rahiyyə əməliyyatı aparılıb. Əməliyyatlar Agentliyin 
müqavilə bağladığı özəl tibb müəssisələrində və 
Tibbi Ərazi Bölmələrini İdarəetmə Birliyinin (TƏBİB) 
tabeliyindəki tibb müəssisələrində növbəlilik prin-
sipi əsasında həyata keçirilib. Əməliyyat olunan 
uşaqların yaş aralığı 2-3 aydan 17 yaşa qədər 
dəyişir.

Bu il icbari tibbi sığorta çərçivəsində sağlamlığı-
na qovuşan belə uşaqlardan biri də Sumqayıt şəhər 
sakini Soltan Sadıqova olub. Soltanın valideyn-
ləri onun çəki azlığı, təngnəfəslik, yuxu rejiminin 
pozulması, tərləmə və qidalanma ilə bağlı çətin-
liklər yaşadığını müşahidə edib. Həkim müayinəsi 
zamanı 11 aylıq körpəyə qulaqcıqlar arası çəpər 
qüsuru diaqnozu qoyulub və əməliyyat olunması 
üçün icbari tibbi sığorta çərçivəsində Agentliklə 
müqaviləsi olan tibb müəssisəsinə göndəriş verilib. 
Soltan müqaviləli özəl tibb müəssisəsinə yerləşdi-
rilib.

Pasiyentin əməliyyatı uğurla nəticələnib və 
o, tədricən normal həyata qayıdıb. Bu irəliləyişi 
əməliyyatdan sonra təkrar müayinələrə gedən 
valideyn ləri də müşahidə edib. “Əməliyyat bizim 
üçün kifayət qədər böyük xərc demək idi və təəssüf 
ki, maddi vəziyyətimiz buna uyğun deyildi. Lakin 
icbari tibbi sığorta bizim ümidimiz oldu. Bu yardım 
sayəsində artıq övladım normal şəkildə qida qəbul 
edir, oynayır və fiziki cəhətdən inkişaf edir. Biz icbari 
tibbi sığortadan çox razıyıq” - deyə pasiyentin atası 
bildirib. Soltanın anası isə qızının əməliyyatı ilə 
bağlı çox böyük narahatlıq yaşadığını, lakin artıq 
bu qorxunun arxada qaldığını sevinc hissi ilə ifadə 
edib. 

Ötən il sağlamlığı bərpa olunan digər bir ana-
dangəlmə ürək qüsuru xəstəsi isə 9 yaşlı Saatlı 
rayon sakini Röyal Hümbətzadə olub. Tənəffüs 
çətinliyindən əziyyət çəkən Röyalın səhhəti get-
dikcə pisləşirdi. Bu vəziyyətlə bağlı Saatlı Rayon 
Mərkəzi Xəstəxanasına müraciət edən Röyala 
mədəciklər arası çəpər dəliyi diaqnozu qoyulub və 
ona müqaviləli özəl tibb müəssisəsində əməliyyat 
olunmaq üçün göndəriş verilib.

Pasiyent əməliyyat olunmağa gecikdiyinə görə 
onda ürək qüsurunun kəskin fəsadları müşahidə 
olunub. Belə ki, ağciyərə gedən qanın miqdarı 
artdığı üçün doluqanlılıq (bir nahiyədə qanın miq-

darının həddən artıq çox artması) yaranmış, ürəyin 
kameralarında genişlənmə halı baş vermişdi. 

Müayinələr nəticəsində Röyalın açıq ürək əmə-
liyyatı edilməsinə qərar verilmişdir. Əməliyyat 
zamanı pasiyentin ürəyi dayandırılmış və o, süni 
qan dövranına qoşulmuşdur. Bundan sonra mədə-
ciklərin arasında yerləşən arakəsmədəki dəlik xüsu-
si yamaq vasitəsilə tikilmişdir. 

Uğurlu əməliyyatdan sonra Röyalın ailə üzvləri 
icbari tibbi sığortadan məmnunluqlarını dilə gəti-
riblər. “Əfsuslar olsun ki, bu əməliyyatın həyata 
keçirilməsi bizim imkanımız xaricində idi. Lakin 
icbari tibbi sığorta bizə bu çətin vəziyyətdə dəstək 
oldu. Müayinələr və əməliyyatla bağlı olaraq bizim 
heç bir xərcimiz olmamışdır. Bu gün mənim nəvəm 
icbari tibbi sığorta sayəsində həyatına sağlam 
şəkildə dava edir” – pasiyentin babası qeyd edib. 

Ümumilikdə icbari tibbi sığortanın Xidmətlər 
Zərfinə anadangəlmə ürək qüsurları ilə bağlı 15
tibbi xidmət daxildir.

Ürək qüsurlarının diaqnostikası üçün nəzərdə 
tutulan tibbi xidmətlər:
• Elektrokardioqramma (EKA)
• Doppler və rəngli exokardioqrafiya müayinəsi
• Kardiotokoqrafiya (KTQ)
• Transezofageal exokardioqrafiya

Ürək qüsurlarının müalicəsi üçün nəzərdə tutu-
lan tibbi xidmətlər:
• Yenidoğulmuşlarda ürək çatışmazlığı
• Yenidoğulmuşlarda ürək ritmi pozuntuları
• Yenidoğulmuşlarda miokardın keçici işemiyası
• Anadangəlmə ürək blokadası

Ürək qüsurlarının cərrahi müalicəsi üçün nəzərdə 
tutulan tibbi xidmətlər (əməliyyatlar həm açıq, həm 
qapalı üsulla aparılır):
• Qulaqcıqarası çəpər defektinin protezlə bərpası, 

açıq texnika
• Qulaqcıqarası çəpər defektinin protezlə bərpası, 

qapalı texnika
• Mədəcikarası çəpər defektinin protezlə bərpası, 

açıq texnika
• Mədəcikarası çəpər defektinin protezlə bərpası, 

qapalı texnika
• Ürəyin müəyyən edilməmiş çəpər defektinin 

toxuma qrefti ilə bərpası
• Qulaqcıqarası çəpər defektinin toxuma qrefti ilə 

bərpası
• Mədəcikarası çəpər defektinin toxuma qrefti ilə 

bərpası
Bununla yanaşı, əməliyyat zamanı istifadə olu-

nan dərman və tibbi sərf, reanimasiya və stasionar-
da yatış, yatış müddətində təyin edilmiş laborator 
və instrumental müayinə xərcləri, histopatoloji, 
sitopatoloji müayinələr, fizioterapiya və həkim təqi-
bi Xidmətlər Zərfi çərçivəsində təmin edilir.

Valideynlərin diqqətinə çatdırırıq ki, bu xəstə-
likdən əziyyət çəkən övladlarının müvafiq tibbi 
xidmətdən yararlanmalarını təmin etmək üçün 
onlar, ilk növbədə, TƏBİB-in tabeliyindəki tibb 
müəssisələrində həkim-kardioloqa müraciət etmə-
lidirlər. İxtisaslaşdırılmış həkim müayinəsinin nəti-
cələrinə əsasən, əməliyyat olunmaq üçün tibbi 
göstəriş olarsa, artıq kardiocərraha müraciət etmək 
mümkündür. Dövlət tibb müəssisələrində aparılan 
əməliyyatlar Agentliyin “Kardiocərrahiyyə əməliy-
yatlarının aparılmasına ehtiyacı olan 18  yaşına çat-
mayan şəxslərin qeydiyyatının aparılması, seçilməsi 
və hospitallaşdırılması üzrə Komissiya”nın fəaliyyəti 
çərçivəsində həyata keçirilir.

Qeyd edək ki, dövlət tibb müəssisələrində apa-
rılması mümkün olmayan, habelə xüsusi tibbi təc-
hizat və təminat tələb edən əməliyyat və xidmət-
lərlə bağlı vətəndaşa Agentliyin müqavilə bağladığı 
özəl tibb müəssisələrində müvafiq xidməti əldə 
etməsi üçün göndəriş verilir. Bu zaman vətəndaş 
ona təklif edilən özəl tibb müəssisələri arasından 
istənilən birini və daha sonra həkimi seçə bilər. 

Sözügedən xəstəliklə bağlı bildirilməlidir ki, ürək 
qüsuru ana bətnində yaranan qüsurların ən çox 
yayılmış növlərindən biridir və vaxtında aşkarla-
nıb müdaxilə edilməzsə, ciddi fəsadlara - əlillik və 
hətta ölümə belə səbəb ola bilər. Ümumilikdə bu 
patologiya körpənin ürəyinin quruluşuna və qanın 
ürəkdən necə axmasına, onun bədəndə hərəkətinə 
birbaşa təsir göstərir. Anadangəlmə ürək qüsurları 
yüngül dərəcəli (ürəkdə kiçik bir yırtıq) və ağır 
dərəcəli (ürəyin natamam formalaşması) olmaqla 
fərqlənir. 

Yüngül dərəcəli ürək qüsurları, bəzən, cərrahi 
müdaxiləyə ehtiyac olmadan aradan qalxa bilər. 

Bu zaman körpənin ürəyindəki müəyyən dəlik, 
adətən 1 yaşa qədər öz-özünə bərpa olunur. Ciddi 
ürək qüsurlarının yeganə müalicə üsulu isə cərrahi 
əməliyyatdır. Dünyada ürək qüsuru ilə doğulan hər 
4 körpədən 1-də bu xəstəliyin məhz ağır formasına 
rast gəlinir. Belə körpələr artıq həyatlarının ilk ilində 
əməliyyata ehtiyac duyurlar.

Xəstəliyin səbəblərinə gəldikdə isə planlaşdırıl-
mamış hamiləlik, genetik meyillilik, qohum nikah-
ları, hamiləliyin ilk dövründə keçirilmiş infeksion 
xəstəliklər, nəzarətsiz istifadə edilən dərmanlar, 
ananın şəkərli diabet xəstəsi olması, piylənmədən 
əziyyət çəkməsi, alkoqollu içki və siqaret aludəçiliyi, 
habelə digər faktorları nümunə gətirmək olar. 

Sözügedən ürək xəstəliyinin əlamətləri qüsurun 
növündən asılı olaraq dəyişə bilər. Bəzi qüsurlar-
da heç bir simptom müşahidə olunmaya da bilər. 
Adətən, bu xəstəlikdən əziyyət çəkən uşaqlarda 
narahatlıq doğuşdan dərhal sonra və ya körpə-
nin həyatının ilk bir neçə ayında özünü büruzə 
verir. Belə körpələr ana südü qəbul etməkdən 
boyun qaçırır, qidalanma zamanı tez yorulurlar. 
Ümumilikdə isə, uşaqlarda ürək qüsurlarının əsas 
əlamətləri aşağıdakılardır:
• Ağlayarkən bənizin göyərməsi
• Sianoz (mavi və ya solğun boz dəri)
• Qidalanmada çətinlik
• Çəki artımının və inkişafın ləngiməsi
• Sinədə göynəmə və çırpınma
• Fiziki aktivlik zamanı tez yorulma
• Sürətli və ya narahat nəfəs alma
• Halsızlıq
• Huşunu itirmək
• Göz ətrafında şişlik
• Boyun damarlarının şişməsi və pulsasiyası (ürə-

yin, qan damarlarının divarında döyüntülərin 
yaranması)

• Qarnın şişməsi
• Ayaqda şişkinlik
• Tərləmə
• Yuxusuzluq

Onu da əlavə edək ki, Agentlik gələcək nəsillərin 
sağlam həyatını təmin etmək üçün anadangəlmə 
ürək qüsurlu uşaqları daim diqqət mərkəzində sax-
lamağa davam edəcək.

